
 
 

 

Aasiaat 03.01.2019 UPA2019/121 

 

Inatsisartut Suleriaasianni § 33 naapertorlugu aalajangiiffigisassatut siunnersuut imaattoq 

matumuuna saqqummiuppara: 

 

Ilinniagaqarnersiutit pillugit nalunaarutip1 allannguutissaatut siunnersuuummik 

kingusinnerpaamik UKA 2019 sioqqullugu saqqummiusseqqullugit Naalakkersuisut 

peqquneqarnissaannik Inatsisartut aaliangiiffigisassaattut siunnersuut. Taama-alilluni 

ilinniartup ilinniarluni aallartinnermi kingorna, akiliunneqarluni angala-sinnaatitaanini 

siulleq juullimi imaluunniit aasakkut atuanngiffiup nalaani atussa-nerlugu nammineerluni 

aaliangersinnaaleqqullugu. 

 

(Peter Olsen, inatsisartunut ilaasortaq) 

 

Tunngavilersuut: 

 

Ulliumikkut ilinniagarnermusiaqartitsineq pillugu nalunaarut2 naapertorlugu, ilinniartoq 

atuanngiffeqarnerup nalaani akiliunneqarluni angerlarsinnaatitaavoq. Taamatut ilinniartup 

akiliunneqarluni angalasinnaatitaaneq  ukiumut ataasiarluni pisinnatitaaffigaa3. Kisianni, ilinniartup 

angerlarsimaffini qimallugu ilinniariartup, ilinnialeqqaarnermi nalaani atuanngiffeqaqqaarnerminilu 

akiliunneqarluni angalasinnaatitaaneq tamanna atorsinnaan-ngilaa, imaappoq 

atuanngiffeqaqqaarnermini akiliunneqarluni angerlarsinnaatitaanngilaq. 

 

Nalunaarummi pineqartumi § 39-mi immikkoortoq 4-mi ima allassimasoqarpoq: 

 

“Imm. 4.  Imm. 1 aamma 2 naapertorlugit akiliunneqarluni angalaneq siusinnerpaamik pisinnaavoq 

ilinniarnerup aallartinneraniit qaammatit 9 qaangiunneranni. Ilinniagaq piffissami 1. novemberimiit 

31. januaarimi aallartinneqarsimappat, akuliunneqarluni angalaneq siusinnerpaamik pisinnaavoq 

ilinniarnerup aallartinneraniit qaammatit 5 qaangiunneranni. “ 

 

Tassa imaappoq assersuutigalugu ilinniartoq aasakkut angerlarsimaffigisaminiit illoqarfimmut 

allamut ilinniariartorluni aallarsimaguni, taava aatsaat aasaqqippat illoqarfimmut 

angerlarsimaffigisamut atuanngiffeqarluni akiliunneqarluni angerlartoqarsinnaavoq. 

 

Naatsumik oqaatigalugu juullikkunni akiliunneqarluni angerlartoqarsinnaanngilaq, kisianni aatsaat 

nammineq akiliilluni juullimut angerlatoqarsinnaalluni. Nalunngilarpullu ilinniartut 

amerlanerpaartaat namminneq akissaqanngitsut juullimut angerlarnissaminnut angallannerup 

                                           
1 Ilinniagaqarnersiutit pillugit Namminersorlutik Oqartussat nalunaarutaat nr. 9, ulloq 19. juli 2017-imeersoq 
2  § 33, imm. 1, nr. 3 Ilinniagaqarnersiutit pillugit Namminersorlutik Oqartussat nalunaarutaat nr. 9, ulloq 19. juli 2017-

imeersoq naapertorlugu 
3    § 39 imm. 1 Ilinniagaqarnersiutit pillugit Namminersorlutik Oqartussat nalunaarutaat nr. 9, ulloq 19. juli 2017-

imeersoq naapertorlugu 

akisuallaarnerujussua pissutaalluni. 

 

Nalunngilarputtaaq ilinniartutoqartoq juullimi angerlalaarnissaminnik kissaateqartartunik, juullillu 

nalaa nalunngilarput tassaasartoq angerlarserfiunerpaasartoq. 

 

Nalunngilara aamma ilinniartorpassuit akornanni tamanna eqqartorneqartartoq aamma tamanna 

iluarineqanngilluinnartoq.  

 

DK-mi Ilinniartut peqatigiiffianit Avalammiit kissaatigineqartalerpoq atuanngiffeqarnerup siulliup 

nalaani akiliunneqarluni angalasinnaasimanerup uterteqqinneqarnissaanik 

 

Soorluttaaq tusagassiutitigut saqqumilaalersimasoq atuarneqarsinnaallunilu ilinniartut akornannit 

kissaatigineqartoq, ilinniartut nunatta qimaqqanerata nalaani 

nunatsinnut attaveqarluarnerulernissaq eqqarsaatigalugu politikerinit tamanna pingaartinne-qarlunilu 

eqqumaffigineqarnerusariaqartoq. 

 

Juullillu nalaani akiliunneqarluni angerlarsinnaatitaaneq angerlarsertarnermut, 

atuanngitsoortarnernut, atukkatigullu nuanniilliortarnernut akiuiniarnermi sakkussatsialaane-rarlugu. 

Tamatumunngattaaq tunngatillugu isumaqarpunga ilinniartut ilinniarnermik aallartinneraniit qaqagu 

ukiumoortumik akiliunneqarlutik angalasinnaanertik qaqagukkut atussanerlugu nammineerlutik 

aalajangiisinnaanissaat inissaminiittoq. 

 

Minnerunngitsumik maani nunatsinni qineqqusaarnermi kingullermi ilinniartunut qineqqusaarnermi 

ilinniartorpassuarnit aamma tamanna iluarineqarani uparuarneqarpoq, kissaatigineqarporlu tamatuma 

allanngortinneqarnissaa. 

 

Akerlianik Naalakkersuisut §37 naapertolugu akissuteqaamminni4 oqaatigaat juullimi 

angerlarsinnaanermut periarfissaqartitsilluni aaqqissuussineq angerlaannartarnermut 

qanillattortitseqataasutut isigineqarmat unitsinneqarsimasoq, taamaatuttaarlu ilinniagaqarnersiutit 

pillugit inatsimmut naapertuuttutut isigineqarani, tassami inatsit taanna ilinniakkap 

naammassinissaanut aqqutissiuusseqataasussaammat. 

 

Taamaattumik annerusumik oqaasertaleqqinnagu, matumuuna peqqussutip allanngutissaanik 

Naalakkersuisut saqqummiusseqqullugit Inatsisartut aaliangiiffigisassaattut siunnersuuteqar-punga. 

 

Qujanaq. Neriuppunga siunnersuutiga ilassilluarneqarumaartoq. 

 

 

Pisortanut aningaasatigut allaffissornikkullu kingunerisassai: 

 

Ilinniagaqarnermusiaqartitsinermut nalunaarutip allanngortinneqarnerata suliarineqarnissaa AC-mik 

suliaqartup ukiup sisamararterutaanik tassalu 125.000- missaanik naleqassasoq 

naatsersuutigineqarpoq. Allannguineq §37 naapertorlugu akissuteqaat nr.74/2019 naapertorlugu 

                                           
4 §37 nr. 74/2019 

aningaasatigut kinguneqarnissaa naatsorsuutigineqanngilaq, matumani ilinniartut akiliunneqarlutik 

angalasinnaanerisa amerlineqartussaannginnerat peqqutaalluni. 

 

Namminersortunut aningaasaatigut allaffissornikkullu kingunerisassai: 

 

Soqanngilaq. 

 

Innuttaasunut aningaasatigut allaffissornikkullu kingunerisassai: 

 

Ilinniartup atuanngiffeqaqqaarnermi nalaani ukiumut ataasiarluni angalasinnaatitaani atussa-

galuaruniuk, taava atuanngiffeqarnerup tullissaata nalaani akiliunneqarluni angalasinnaatitaaneq 

annaassavaa. Tassa imaappoq assersuutigalugu ilinniartup akiliunneqarluni angalasinnaatitaaneq 

juullimi atorsimaguniuk, taava aasaanerani atuanngiffe-qarnerup nalaani angerlamut angalanissani 

nammineerluni isumagisariaqassavaa. 

Taamaalilluni ataatsimut isigalugu, ukioq siulleq ilinniartumut aningaasatigut pitsaasumik 

pitsaanngitsumilluunniit kinguneqartussaanngilaq. 

Ilinniartut Danmarkimiittut ilinniakkamik naammassinnerunissamut ilinniagaqartutullu inuunermut 

siunnersuut oqilisaaqataasinnaasutut nalileraluaraat Naalakkersuisut akerlianik kinguneqartussaanera 

tikkuarpaat. Kingunissaanut naliliinerit assigiinngitsut taakkuua sorliup eqqortuunera 

qulaarsineqarsinnaasimanngilaq. Taamaattorli siunnersuutip kingunerisassai assigiinngitsut taakku 

ilinniartumiit ilinniartumut apeqqutaassasoq mattunneqarsinnaanngilaq. 

 

 


